
Macarıstanın Baş naziri  
Zati-aliləri cənab Viktor Orbana
Hörmətli cənab Baş nazir!
Ölkənizdə keçirilmiş parlament 

seçkilərində başçılıq etdiyiniz koalisiyanın 
yenidən qələbə qazanması münasibətilə 
Sizə ən səmimi təbriklərimi yetirirəm. 

Biz Azərbaycan-Macarıstan əlaqələrinin 
hərtərəfli inkişafına xüsusi əhəmiyyət 
veririk. Dövlətlərarası münasibətlərimizin 
və əməkdaşlığımızın bugünkü səviyyəsi 
məmnunluq doğurur.

İnanıram ki, ölkələrimiz arasındakı 
sıx dostluq və səmərəli əməkdaşlığımız 

xalqlarımızın mənafelərinə uyğun ola-
raq birgə səylərimizlə bundan sonra da 
müvəffəqiyyətlə davam edəcək, strateji 
tərəfdaşlığımız daha da genişlənəcəkdir.

Sizə möhkəm cansağlığı, xoşbəxtlik, 
dost Macarıstan xalqının rifahı naminə 
məsul fəaliyyətinizdə uğurlar diləyirəm.

Hörmətlə,
İlham ƏLİYEV 

Azərbaycan Respublikasının 
Prezidenti

Bakı şəhəri, 5 aprel 2022-ci il

Serbiya Respublikasının Prezidenti 
Zati-aliləri cənab Aleksandar Vuçiçə

Hörmətli cənab Prezident!
Serbiya Respublikasının  Prezidenti 

vəzifəsinə yenidən seçilməyiniz 
münasibətilə Sizi ürəkdən təbrik edirəm.

Bu gün Azərbaycan-Serbiya əlaqələri 
uğurla inkişaf etməkdədir. İnanıram ki, 
ölkələrimiz arasındakı ənənəvi dostluq 
münasibətlərinin daha da genişlənməsi, 
strateji tərəfdaşlığımızın və qarşılıqlı faydalı 
əməkdaşlığımızın möhkəmlənməsi yolunda 

birgə səylərimizi bundan sonra da ardıcıl 

şəkildə davam etdirəcəyik.
Sizə ən xoş arzularımı yetirir, dost Ser-

biya xalqının rifahı naminə ali fəaliyyətinizdə 
müvəffəqiyyətlər arzulayıram.

Hörmətlə,

İlham ƏLİYEV 
Azərbaycan Respublikasının 

Prezidenti

Bakı şəhəri, 5 aprel 2022-ci il

G7 ölkələrinin XİN rəhbərləri 
sabah görüşəcəklər

G7 ölkələrinin xarici işlər nazirləri aprelin 7-də 
Brüsseldə bir araya gələcəklər.

Yaponiya Xarici İşlər Nazirliyinin yaydığı bəyanatda de-
yilir ki, G7 ölkələrinin xarici işlər nazirləri əvvəlcə Brüsseldə 
ayrı-ayrılıqda danışıqlar aparacaqlar. Bu danışıqlar Şimali 
Atlantika (NATO) alyansına üzv dövlətlərin xarici işlər 
nazirlərinin həmin günə planlaşdırılan iclasından əvvəl 
olacaq.

Hər iki görüşdə Yaponiya Xarici İşlər Nazirliyinin rəhbəri 
Yoşimasa Hayaşi iştirak edəcək. O, ilk dəfə olaraq alyan-
sın xüsusi dəvəti ilə NATO ölkələrinin xarici işlər orqanları 
rəhbərlərinin görüşündə iştirak edəcək.

Bəyanatda vurğulanır ki, Yaponiya ilə NATO ölkələri 
arasında təkcə Ukraynadakı vəziyyətin deyil, həm də azad 
və açıq Hind-Sakit okean regionu konsepsiyasının həyata 
keçirilməsinə dair əməkdaşlığın gücləndirilməsi məsələləri 
müzakirə olunacaq. 

“Xalq qəzeti”

Azərbaycan İsrailin mühüm 
neft təchizatçılarından biridir 
Prezident İlham Əliyev İsrail-Azərbaycan Hökumətlərarası Birgə 
Komissiyasının həmsədri, turizm naziri Yoel Razvozovu qəbul edib

Azərbaycan Respublikasının Prezidenti İlham Əliyev aprelin 5-də 
İsrail-Azərbaycan Hökumətlərarası Birgə Komissiyasının həmsədri, 
İsrailin turizm naziri Yoel Razvozovu qəbul edib. 

Dövlətimizin başçısı ölkələrimiz 
arasında əlaqələrin uğurla inkişaf 
etdiyini bildirərək İsraildə Azərbaycan 
ticarət nümayəndəliyinin fəaliyyət 
göstərməsinin və Turizm Mərkəzinin 
açılmasının önəmini vurğuladı. 
 Prezident İlham Əliyev həyata 
keçirilən qarşılıqlı səfərlərin də 
əlaqələrimizin inkişafına töhfə verdiyi-
ni bildirdi.

İqtisadi sferada əlaqələrə toxu-
nan dövlətimizin başçısı energetika 
sahəsində əməkdaşlığın əhəmiyyətini 
qeyd etdi, Azərbaycanın İsrailin 
mühüm neft təchizatçılarından biri 
olduğunu dedi. Prezident İlham 
Əliyev Azərbaycanda bərpaolunan 
enerjiyə artıq fəal şəkildə sərmayə 
qoyulduğunu bildirərək,  İsrail 
şirkətlərinin də ölkəmizdə bu 
sahəyə maraq göstərdiyini qeyd 
etdi və bu istiqamətdə əməkdaşlıq 

üçün yaxşı potensialın olduğunu 
bildirdi. Dövlətimizin başçısı İsrail 
şirkətlərinin yüksək texnologiyalar 
sahəsində təcrübəsini qeyd edərək, 
bu istiqamətdə də əməkdaşlıq üçün 
yaxşı imkanların olduğunu dedi.

Prezident İlham Əliyev işğaldan 
azad olunmuş ərazilərimizdə aparı-
lan bərpa və yenidənqurma işlərində 
İsrail şirkətlərinin iştirakından 
məmnunluğunu ifadə etdi.

Dövlətimizin başçısı hərbi-texniki 
sahədə də ölkələrimiz arasında uzun 
illər uğurlu əməkdaşlığın həyata keçi-
rildiyini diqqətə çatdırdı.

Prezident İlham Əliyev 
əlaqələrimizin inkişafında həm 
Azərbaycanda, həm də İsraildə 
fəaliyyət göstərən diasporlarımı-
zın rolundan danışdı, xalqlarımızın 
nümayəndələrinin əsrlər boyu birgə 
dostluq şəraitində yaşadıqlarını vur-

ğuladı, yəhudi icmasının üzvlərinin bi-
rinci və ikinci Ermənistan-Azərbaycan 
müharibələrində iştirak etmələrinin 
və şücaət göstərməsinin ölkəmizdə 
ehtiramla qeyd olunduğunu bildirdi. 

İsrail-Azərbaycan 
Hökumətlərarası Birgə Komissiya-
sının həmsədri, İsrailin turizm naziri 
Yoel Razvozov ilk növbədə Rama-
zan ayının başlanması münasibətilə 
dövlətimizin başçısına təbriklərini çat-
dırdı. Qonaq Azərbaycanın gözəl bir 
ölkə olduğunu vurğulayaraq uzun illər 
xalqlarımız arasında dostluq və qar-
şılıqlı anlaşma əlaqələrinin mövcud 
olduğunu məmnunluqla bildirdi. O, 
yəhudi icmasının ölkəmizdə sülh və 
əmin-amanlıq şəraitində yaşamasının 
İsraildə yüksək qiymətləndirildiyini 
dedi və bu baxımdan Azərbaycanın 
nümunəvi ölkə olduğunu vurğuladı.

“İsrail həmişə Azərbaycanın ərazi 
bütövlüyünü dəstəkləyib. Biz ölkənizin 
ərazi bütövlüyünün bərpa  olunmasını 
alqışlayırıq. Bu, çox önəmlidir”, 
– deyən qonaq Ermənistanla 

Azərbaycan arasında danışıqla-
rın uğurlu olacağına və bunun da 
regionda sabitliyin möhkəmlənməsi 
işinə xidmət edəcəyinə ümidvarlığını 
bildirdi.

Yoel Razvozov İsrail şirkətlərinin 
ölkəmizin işğaldan azad edilmiş 
ərazilərində müxtəlif sahələrdə, o 
cümlədən kənd təsərrüfatı, ağıllı 
şəhər, energetika, su təchizatı və 
digər sahələrdə iştirak etməkdə də 
maraqlı olduqlarını dedi.

Azərbaycanın biznes üçün çox 
yaxşı imicə malik olduğunu vurğula-
yan İsrailin turizm naziri ölkəmizdə 
biznes fəaliyyəti üçün təhlükəsiz və 
təminatlı şəraitin mövcudluğunun İs-
rail şirkətləri üçün cəlbedici olduğunu 
qeyd etdi.

Yoel Razvozov bu il Azərbaycanla 
İsrail arasında diplomatik əlaqələrin 
qurulmasının 30 illiyinin də qeyd olun-
duğunu vurğuladı.

AZƏRTAC Yeni reallıqlar Avrasiyanın əksər yollarının 
Bakıdan keçməsinə imkan yaradır

Bu, həm müstəqim, həm də məcazi mənada belədir

Bu, öz yerində. İndi isə sərlövhəyə çıxart-
dığımız “Avrasiyanın əksər yollarının Bakı-
dan keçməsi” barədə arqumentin təsdiqini 
göstərən həftəlik faktlara nəzər salaq. Daha 
doğrusu “president.az” saytından götür-
düyümüz bəzi məlumatların sərlövhəsini 
təqdim edək: “Azərbaycan Respublikasının 

Prezidenti İlham Əliyev martın 30-da Böyük 
Britaniyanın Silahlı Qüvvələr naziri, Böyük 
Britaniya parlamentinin üzvü Ceyms Hippi-
ni qəbul edib”. “İlham Əliyev martın 31-də 
ATƏT-in fəaliyyətdə olan sədrinin başçılıq 
etdiyi nümayəndə heyətini qəbul edib”. 

(ardı 5-ci səhifədə)

“Beynəlxalq ictimaiyyətin Azərbaycana marağı gündən-günə artır”, 
“Ölkəmizlə əməkdaşlığı genişləndirməyə çalışan dövlətlər Bakıya rəsmi 
nümayəndə göndərməkdə davam edirlər” kimi xəbər başlıqlarını artıq hər gün 
eşidir və ya oxuyuruq. Azərbaycan 44 günlük müharibədən, BMT Təhlükəsizlik 
Şurasının və ATƏT-in Minsk qrupunun 30 ildə yoluna qoya bilmədiyi  
münaqişəni həll edərək ərazilərimizin bərpasına nail olduqdan sonra, sözün 
həqiqi mənasında, dünya ictimaiyyətinin diqqət mərkəzinə çevrilib.

ABŞ Polşaya qırıcı-bombardmançı 
təyyarələr eskadrilyası göndərib

ABŞ Dəniz Piyadaları Korpusunun 
F/A-18C Hornet qırıcı-bombardmançı 
təyyarələrindən ibarət eskadrilya Polşa-
nın Lask şəhərindəki aviabazaya gəlib.

Amerika Birləşmiş Ştatlarının  Hərbi Hava 
Qüvvələrinin Avropadakı Komandanlığının yay-
dığı məlumatda  qeyd olunur ki, Dəniz Piyada-
ları Korpusunun 2-ci Hava Qanadının qırıcıları 
Polşaya ABŞ-ın Beaufort Hərbi Hava Qüvvələri 
bazasından (Cənubi Karolina) göndərilib. Eyni 
zamanda, Lask şəhərindəki aviabazaya yana-
caqdolduran KC-130J Hercules təyyarələri də 
gətirilib.

Məlumatda bildirilir ki, qırıcıların Şərqi 
Avropaya göndərilməsi NATO-nun kollektiv 
müdafiəsinin gücləndirilməsinə dəstək məqsədi 
daşıyır.

Bundan əlavə, Dəniz Piyadaları Korpusu-
nun aviasiya fəaliyyətini havadan idarəetmə 
bölmələri Litvaya yerləşdirilib. ABŞ hərbçilərinin 
açıqlamasında   qeyd olunur ki, dəniz piyadaları 
qüvvələrinin sürətlə bu regiona atılması Şimali 
Atlantika Alyansının şərq cinahında çəkindirici 
və müdafiə mövqeyini gücləndirəcək.   

“Xalq qəzeti”

Moskva Rusiya Prezidenti Vladimir 
Putinlə Ukrayna Prezidenti Volodimir  Zelenski 
arasında görüş imkanını təkzib etmir.

Rusiya Prezidentinin mətbuat katibi 
Dmitri Peskov bildirib ki, görüş yalnız iki 
ölkənin nümayəndə heyətlərinin danışıqları 
çərçivəsində sənədin razılaşdırılması baş tut-
duqdan sonra keçirilə bilər.

Qeyd edək ki, bu gün Ukrayna Prezidenti 
jurnalistlərə açıqlamasında rusiyalı həmkarı ilə 
görüşə hazır olduğunu qeyd edib.

“Xalq qəzeti”

Kreml prezidentlərin görüşünü təkzib etmir

 “Azərbaycan Respublikası Hökuməti ilə İran İslam Respublikası 
Hökuməti arasında İran İslam Respublikasının ərazisindən 

keçməklə Azərbaycan Respublikasının Şərqi Zəngəzur iqtisadi 
rayonu ilə Naxçıvan Muxtar Respublikası arasında yeni 
kommunikasiya bağlantılarının yaradılması haqqında  
Anlaşma Memorandumu”nun təsdiq edilməsi barədə

Azərbaycan Respublikası Prezidentinin Fərmanı
Azərbaycan Respublikası Konstitusiyasının 

109-cu maddəsinin 17-ci bəndini rəhbər tutaraq 
qərara alıram:

1. 2022-ci il martın 11-də Bakı şəhərində 
imzalanmış “Azərbaycan Respublika-
sı Hökuməti ilə İran İslam Respublikası 
Hökuməti arasında İran İslam Respublikasının 
ərazisindən keçməklə Azərbaycan Respublika-
sının Şərqi Zəngəzur iqtisadi rayonu ilə Naxçı-
van Muxtar Respublikası arasında yeni kommu-
nikasiya bağlantılarının yaradılması haqqında 
Anlaşma Memorandumu” təsdiq edilsin.

2.  Bu Fərmanın 1-ci hissəsində göstərilən 

Anlaşma Memorandumu qüvvəyə mindikdən 
sonra Azərbaycan Respublikasının Nazirlər 
Kabineti onun müddəalarının həyata keçirilməsi 
üçün tədbirlər görsün.

3. Azərbaycan Respublikasının Xarici İşlər 
Nazirliyi Anlaşma Memorandumunun qüvvəyə 
minməsi üçün zəruri olan dövlətdaxili prosedur-
ların yerinə yetirildiyi barədə İran İslam Respub-
likası Hökumətinə bildiriş göndərsin.

İlham ƏLİYEV  
Azərbaycan Respublikasının Prezidenti

Bakı şəhəri, 5 aprel 2022-ci il

Dünya Bankının Enerji və İnfrastruktur 
üzrə Missiyası Energetika Nazirliyində olub

 Energetika naziri Pərviz Şahbazov Bakıda səfərdə olan Dünya Bankı 
Qrupunun İnfrastruktur üzrə Regional Direktoru Çarles Cozef Kormierin 
rəhbərlik etdiyi missiyanı qəbul edib.
Energetika Nazirliyindən bildiriblər ki, 

görüşdə Dünya Bankının ölkəmizlə çoxşaxəli 
əməkdaşlığında mühüm istiqamətlərdən birinin 
enerji olduğu və Azərbaycanın həyata keçir-
diyi regional və beynəlxalq əhəmiyyətli enerji 
layihələrinə bankın davamlı dəstək göstərdiyi 
qeyd edilib. 

Görüş zamanı dənizdə külək enerjisinin 
istehsalına dair Yol Xəritəsi, ölkəmizdə elektrik 
enerjisi bazarının inkişafı, enerji səmərəliliyi, 
Azərbaycanın uzun müddətli enerji və iqlimlə 
bağlı planları, həmçinin yeni əməkdaşlıq im-
kanlarına dair müzakirələr aparılıb. Bütün bu 
istiqamətlərin dekarbonizasiya prosesini əhatə 
etdiyi və ölkənin 2050-ci ilədək karbon emissi-
yalarının 40 faizədək azaldılmasını hədəflədiyi 
vurğulanıb. Eyni zamanda həyata keçirilən və 
planlaşdırılan bərpa olunan enerji layihələrinin 
ölkəmizin qlobal enerji keçidi prosesinə milli 
səviyyədə töhfəsini təmin etməklə bərabər 
tərəfdaşlarımızın enerji təchizatı üçün də yeni 
imkanlar yaratdığı bildirilib.  

Energetika naziri Pərviz Şahbazov bildirib 
ki, ağıllı və təmkinli enerji keçidi istiqamətində 
inamlı addımlarla irəliləyirik: “Bu xüsusda, dövlət 
başçısı tərəfindən sosial-iqtisadi inkişafın baş-
lıca meyarlarından biri kimi müəyyənləşdirilən 

“yaşıl artım“ ölkəsinə çevrilməklə bağlı tədbirlər 
mühüm rol oynayır. Cənub Qaz Dəhlizi 
layihəsinin nümunəsində olduğu kimi birgə 
əməkdaşlığımız əsasında dənizdə külək enerjisi 
potensialından istifadə etməklə “yaşıl enerji”ni 
də müxtəlif formalarda və müxtəlif marşrutlarla 
Avropaya ixrac edə bilərik”. 

Gələcəkdə “yaşıl” elektrik enerjisinin nəqli 
üçün Azərbaycan və Gürcüstan ilə Rumıniya 
arasında Qara dəniz sualtı elektrik enerjisi və 
rəqəmsal qoşulma layihəsinin əhəmiyyətindən 
bəhs edilib. Layihənin reallaşdırılması Dünya 
Bankı ilə əməkdaşlıq kontekstində nəzərdən 
keçirilib. 

Söhbət zamanı Dünya Bankı ilə əməkdaşlıq 
sahələrinə dair geniş fikir mübadiləsi aparılıb. 

Qeyd edək ki, Dünya Bankının Enerji və 
İnfrastruktur üzrə Missiyasının ölkəmizə səfəri 
çərçivəsində Azərbaycanın dənizdə külək 
enerjisinin inkişafı, enerji sektoru üçün poten-
sial dekarbonizasiya yolları, karbonsuzlaşdır-
manın planlaşdırılması və həyata keçirilməsi, 
elektrik enerjisi bazarının liberallaşdırılması və 
enerji səmərəliliyi mövzularında müzakirələrin 
keçirilməsi nəzərdə tutulur.

Samirə ƏLİYEVA, “Xalq qəzeti”

Mingəçevirdə Aprel döyüşlərinə 
həsr olunmuş konfrans 

Mingəçevir Şəhər İcra Hakimiyyəti və Dini Qurumlarla İş üzrə Dövlət Komitəsinin 
Yevlax bölgəsi üzrə şöbəsinin birgə təşkilatçılığı ilə Heydər Əliyev Mərkəzində “Aprel 
döyüşləri: böyük zəfərin müqəddiməsi” mövzusunda konfrans keçirilib. Tədbirdə 
Mingəçevir Şəhər İcra Hakimiyyətinin başçısı İlham İsmayılov, şəhər ziyalıları, şəhid 
ailələrinin üzvləri, qazilər və ictimaiyyət nümayəndələri iştirak ediblər. Əvvəlcə Şəhid-
lər Xiyabanında şəhid ailələri ilə birlikdə Aprel şəhidlərinin məzarları ziyarət olunub. 

Tədbirdən əvvəl Heydər Əliyev Mərkəzinin 
foyesində Uşaq Gənclər və İnkişaf Mərkəzinin 
şagirdləri tərəfindən Aprel döyüşlərində həlak 
olmuş şəhidlərin xatirəsinə həsr edilmiş əl 
işlərindən ibarət sərgiyə baxış keçirilib. 

Mövzuya dair videoçarx nümayiş olunub. 
Şəhidlərin ruhu bir dəqiqəlik sükutla yad edilib.

Giriş sözü ilə çıxış edən Mingəçevir Şəhər 
İcra Hakimiyyətinin başçısı İlham İsmayılov 
qeyd edib ki, 4 günlük Aprel döyüşləri həqiqətən 
44 günlük Vətən müharibəsindəki müqəddəs 
qələbəyə aparan şanlı yol olub, xalqımıza 
qələbə sevinci yaşadıb, tariximizə şanlı səhifə 
kimi yazılıb. Vurğulanıb ki, bu Zəfər Azərbaycan 
əsgərinin döyüş və mənəvi-psixoloji hazırlığı-
nın, qələbə əzminin yüksək olduğunu nümayiş 
etdirib.

Dini Qurumlarla iş üzrə Dövlət Komitəsinin 
Yevlax bölgəsi üzrə şöbəsinin baş məsləhətçisi 
Əlisa Fərəcov isə bildirdi ki, Aprel döyüşlərinin 

2-ci Qarabağ müharibəsi üçün baş məşq oldu-
ğunu, Azərbaycan Silahlı Qüvvələrinin arsena-
lında olan bəzi hərbi texnikaların sınaqdan çıxa-
rıldığını və Azərbaycanın öz ərazi bütövlüyünü 
bərpa etmək əzmində olduğunu nümayiş etdirib. 

Tədbirdə Aprel şəhidi Rahim Tağıyevin 
həyat yoldaşı Vüsalə Tağıyeva, Aprel döyüşləri 
və Vətən müharibəsi veteranı Salman Bayra-
mov, Azərbaycan Yazıçılar Birliyinin Mingəçevir 
bölməsinin sədri İsmayıl İmanzadə, Müharibə, 
Əmək və Silahlı Qüvvələr Veteranları Şurası-
nın İdarə Heyətinin üzvü Rizvan Mikayıllı çıxış 
edərək Azərbaycan xalqına qürur yaşadan 
Ali Baş Komandan İlham Əliyev cənablarına 
və Azərbaycan əsgərinə minnətdarlıqlarını 
bildiriblər. 

İlqar HƏSƏNOV,  
“Xalq qəzeti”nin bölgə müxbiri

İsraillə iqtisadi-ticarət əlaqələri müzakirə olunub
Aprelin 5-də Azərbaycan 

Respublikası Hökuməti 
ilə İsrail Dövləti Hökuməti 
arasında Birgə Komissiyanın 
həmsədrləri - Azərbaycanın 
iqtisadiyyat naziri Mikayıl 
Cabbarov və İsrailin turizm 
naziri Yoel Razvozov arasında 
görüş keçirilib.

İqtisadiyyat Nazirliyindən bildirilib 
ki, görüşdə Mikayıl Cabbarov İsrail 
ilə diplomatik münasibətlərin qurul-
masının 30 illiyini, yüksək səviyyəli 
əlaqələrə malik ölkələrimizin iqtisadi-
ticarət əməkdaşlığının gücləndirilməsi 
istiqamətində işlərin davam etdirildiyini 
vurğulayıb. 

Qeyd olunub ki, Azərbaycan Res-
publikası Hökuməti ilə İsrail Dövləti 
Hökuməti arasında Birgə Komissiya, 
həmçinin İsrail-Azərbaycan Ticarət və 
Sənaye Palatası ölkələrimiz arasın-
da iqtisadi tərəfdaşlığın inkişafı üçün 
əhəmiyyətli platformalardır. İqtisadiyyat 
naziri Azərbaycanda aparılan islahatlar, 
əlverişli biznes və investisiya mühiti 
barədə məlumat verib, iqtisadi-ticarət 
əməkdaşlığının perspektivləri barədə 
fikirlərini bölüşüb.

İsrailin turizm naziri Yoel Razvo-
zov ölkəsinin Azərbaycanla əlaqələrə 
önəm verdiyini, İsrail şirkətlərinin bir 
sıra sahələrə, eləcə də azad olun-
muş ərazilərimizin bərpası ilə bağlı 
layihələrdə iştiraka maraq göstərdiyini 
qeyd edib, tərəfdaşlığın gücləndirilməsi 
üçün geniş imkanları diqqətə çatdırıb.

Görüşdə Azərbaycan-İsrail 
əlaqələrinin hazırkı vəziyyəti və inkişafı 
istiqamətləri müzakirə olunub.

Sonra Azərbaycan Respublikası 
Hökuməti ilə İsrail Dövləti Hökuməti 
arasında Birgə Komissiyanın 
həmsədrləri - Azərbaycanın iqtisadiy-

yat naziri Mikayıl Cabbarov  və İsrailin 
turizm naziri Yoel Razvozov İsrail-
Azərbaycan Ticarət və Sənaye Palata-
sının üzvləri ilə görüşüblər.

İsrail-Azərbaycan Ticarət və Sənaye 
Palatasının, Azərbaycan Respublika-
sının İxracın və İnvestisiyaların Təşviqi 
Agentliyinin (AZPROMO) dəstəyi ilə 
keçirilən tədbiri giriş sözü ilə açan 
İsrail-Azərbaycan Ticarət və Sənaye 
Palatasının prezidenti Aleks Kaplun 
Azərbaycan və İsrail biznes dairələri 
arasında əməkdaşlığın genişlənməsi 
baxımından görüşün əhəmiyyətini qeyd 
edib, rəhbərlik etdiyi qurumun fəaliyyəti 
və iş adamları arasında əlaqələrin 
gücləndirilməsi istiqamətində görülən 
işlər, həmçinin nəzərdə tutulan tədbirlər 
barədə məlumat verib.   

İqtisadiyyat naziri iqtisadi-ticarət 
sahəsində əməkdaşlıqda, işgüzar 
münasibətlərin inkişafında hər iki 
ölkənin aidiyyəti qurumları, işgü-
zar dairələri arasında əlaqələrin 
genişləndirilməsinin əhəmiyyətini 
vurğulayıb. Qeyd edilib ki, ölkələrimiz 

arasında iqtisadi tərəfdaşlığın əsas 
istiqamətlərindən olan ticarətin həcmi 
2021-ci ildə 2 dəfəyə yaxın, bu ilin 
yanvar-fevral aylarında isə 6 dəfə artıb. 
Hazırda Azərbaycanda xidmət, sənaye, 
ticarət, kənd təsərrüfatı və tikinti 
sahələri üzrə 90-dan çox İsrail şirkəti 
fəaliyyət göstərir. İsraildə fəaliyyət 
göstərən Azərbaycanın Ticarət və 
Turizm nümayəndəlikləri iqtisadi-ticarət 
münasibətlərinin inkişafına töhfə verir.

Bildirilib ki, qarşılıqlı investisiya 
sahəsində əməkdaşlıq davam edir. 
İsraildə keçirilməsi planlaşdırılan 
“Investment Roadshow” tədbiri inves-
tisiya sahəsində əməkdaşlığın inkişafı 
baxımından faydalı olacaqdır.

İqtisadiyyat naziri Azərbaycanın 
əlverişli işgüzar mühiti, işğaldan azad 
edilmiş ərazilərimizin iqtisadi potensialı 
barədə məlumat verib, kənd təsərrüfatı, 
su ehtiyatlarının idarə edilməsi və 
səmərəli istifadəsi, alternativ enerji, 
turizm, səhiyyə, təhsil, İKT, innova-
siya və sair sahələrdə tərəfdaşlığın 
gücləndirilməsi imkanlarını diqqətə 

çatdırıb, İsrail şirkətlərini ölkəmizin iş-
güzar mühitindən yararlanmağa və fəal 
əməkdaşlığa dəvət edib.

İsrailin turizm naziri Yoel Razvozov 
keçirilən tədbirlərin və aparılan səmərəli 
müzakirələrin iki ölkənin qurumları və 
biznes dairələri arasında tərəfdaşlığın 
genişləndirilməsində və birgə layihələrin 
icrasında önəmini qeyd edib, iqtisadiy-
yatın müxtəlif sahələri üzrə əlaqələrin 
inkişafı imkanları barədə danışıb.

Görüşdə Azərbaycan-İsrail iqtisadi-
ticarət əlaqələrinin inkişafına dair 
müzakirələr aparılıb, iştirakçıları maraq-
landıran suallar cavablandırılıb.

Tədbir çərçivəsində İqtisadiyyat 
Nazirliyi yanında Dövlət Vergi Xidməti 
və İsrailin “Rayzone” şirkəti arasında 
“big data” platformasının hazırlanması 
və idarə olunmasına dair layihə ilə bağlı 
memorandum, həmçinin “Azərbaycan 
Meliorasiya və Su Təsərrüfatı” ASC 
ilə İsrailin “Mekorot” şirkəti arasında 
konsultasiya xidmətlərinin göstərilməsi 
barədə müqavilə imzalanıb.

“Xalq qəzeti”

Yeni reallıqlar Avrasiyanın əksər yollarının 
Bakıdan keçməsinə imkan yaradır

(əvvəli 1-ci səhifədə)

“İlham Əliyev aprelin 2-də İtaliyanın 
xarici işlər və beynəlxalq əməkdaşlıq 
nazirinin başçılıq etdiyi nümayəndə 
heyətini qəbul edib”. “İlham Əliyev apre-
lin 4-də Avropa Şurasının Baş katibinin 
rəhbərlik etdiyi nümayəndə heyətini 
qəbul edib”. “İlham Əliyev aprelin 4-də 
İtkin düşmüş şəxslər üzrə Beynəlxalq 
Komissiyanın baş direktorunu qəbul 
edib”. Və nəhayət, “İlham Əliyev aprelin 
5-də İsrail–Azərbaycan Hökumətlərarası 
Birgə Komissiyasının həmsədri, turizm 
naziri Yoal Razvozovu qəbul edib”. 

Bundan başqa, geridə qalan bir 
həftədə ABŞ, Rusiya, Çin, Türkiyə, İran 
kimi böyük dövlətlər başda olmaqla, on-
dan çöx ölkənin dövlət və ya hökumət 
başçıları Prezident İlham Əliyevə 
məktub göndərib və ya zəng ediblər. 
Biz bu faktları dövlətimizin qüdrətinə, 
liderimizin şəxsi nüfuzuna, ölkəmizin 
reytinqinə və xalqımızın sülhsevərliyinə, 
humanizminə verilən beynəlxalq qiymət 
kimi qəbul edirik. Ancaq onu da əlavə 
edirik ki, bu faktların arası kəsimədən 
artmasının əsas səbəblərindən biri də 
rəsmi Bakının Cənubi Qafqazda yarat-
dığı yeni reallıqlardır. 

Yeri gəlmişkən, son günlər 
Ermənistan mətbuatında ( təəssüf ki, 
başqa bir ölkənin mətbuatında da belə 
ifadə işlədilmişdir) “Cənubi Qafqazda 
yaranmış yeni reallıqlar” ifadəsi bir neçə 
dəfə işlədilib. Türkiyəli həmkarlarımız 
isə həmin ifadəyə dərhal düzəliş 
veriblər: “Söhbət Azərbaycanın Cənubi 
Qafqazda yaratdığı reallıqlardan gedir”. 

Elə Prezident İlham Əliyev də son 
il yarımdakı bütün çıxış, müsahibə və 
müraciətlərində “Azərbaycanın yarat-
dığı yeni reallıqlar” ifadəsini hamının 
diqqətinə çatdırır. Dövlət başçımız 
bu ilin yanvarında yerli televiziyalara 
verdiyi müsahibəsində xatırladırdı ki, 
müharibənin başa çatmasından bir 
il keçəndən sonra beynəlxalq birliyin 
reaksiyası məni qane edir: “Lakin 
deməliyəm ki, bu, çox cəhətdən bizim 
fəaliyyətimiz nəticəsində baş verib. Ona 
görə ki, müharibə qurtarandan sonra, 
elə ertəsi gün mənim tapşırığımla biz 
işə başladıq ki, müharibənin nəticələri 
bütün beynəlxalq birlik tərəfindən qəbul 
edilsin. Yəni, biz, belə deyək, bircə gün 
də həm ərazilərin bərpası baxımından, 
həm də artıq dediyim kimi, yüzlərlə 
kilometrlik sərhədin qaydaya salınması, 
beynəlxalq birliyin bunu qəbul etməsi 
baxımından nail olduğumuz işləri 
dayandırmamışıq. Bu iş tədricən gedib, 
lakin hər halda biz buna nail olmuşuq”. 

ATƏT-in Minsk qrupunun 
həmsədrlərinin müharibə başa çatandan 
sonra verdikləri ilk bəyanatlarını yada 
salan Prezident deyirdi ki, onlar yeni 
reallıqlardan tamamilə uzaq idi: “Lakin 
sonradan, onların bəyanatlarına baxsaq 
indi artıq həm 10 noyabr tarixli üçtərəfli 
Bəyanata, həm də başqa sənədlərə isti-
nadlar görərik. Yəni, reallıq artıq üstünlük 
təşkil edir. Bir də ki, bilirsiniz, Azərbaycan 
artıq o ölkə deyil ki, onun mənafelərinə 
etinasızlıq göstərilsin. Əlbəttə, biz 
heç vaxt özümüzü şişirtməmişik 
və şişirtməli deyilik, lakin lazımınca 
qiymətləndirməmək də gərək deyil”. 

Dünya ictimaiyyətinin Azərbaycanın 
yaratdığı yeni reallıqları qəbul 
etməsinin əsas səbəblərindən biri də 
işğaldan azad edilmiş ərazilərə Pre-
zidentin tapşırığı əsasında, həm də 
dərhal müxtəlif ölkələrdən olan dip-
lomatların, jurnalistlərin, ictimaiyyət 
nümayəndələrinin səfərlərinin təşkil 
edilməsi idi. Diplomatların hamısı, sö-
zün həqiqi mənasında, şokda idi. Ona 
görə ki, onlar vandalizmin və barbarlı-
ğın miqyasını bilmirdilər. Nəticədə biz 
ermənilərin bütün ideoloji konsepsiya-
sını tamamilə alt-üst edirdik ki, guya, 
onlar sivil xalqdır, qədim xalqdır, barbar 
müsəlmanların əhatəsində qalıblar, Qaf-
qazda xristianlığın nəticəsi olan nəcib 
xalqdır. Yəni İlham Əliyev müharibə 
başa çatandan sonra dünyaya əvvəlcə 
Ermənistan reallıqlarının, qonşu 
ölkənin ərazisini xarabalığa çevirmiş 
erməni “mədəniyyətinin” çatdırılmasına 
nail olmuşdu. Sonra isə Azərbaycan 
reallıqları təqdim edildi və bütün dünya 
bu iki Cənubi Qafqazın bu iki ölkəsinin 
reallıqlarına şahid oldu. 

Ekspertlər yazırlar ki, öz torpaqla-
rını işğaldan azad edən Azərbaycanın 
Cənubi Qafqazda yeni reallıqlar forma-
laşdırması regionun bütün ölkələrinin 
maraqlarına cavab verir. Bu reallıqlar 
Azərbaycanın beynəlxalq səviyyədə 
təsdiq olunmuş hüquqlarını bərpa 
etməsi, torpaqlarımızın işğaldan azad 
olunması, Ermənistanın işğal siyasətinə 
son qoyulmasıdır. Bundan başqa, tarixi 
qələbəmiz Cənubi Qafqaz və Xəzər 
dənizi hövzəsi regionlarında yeni 
iqtisadi və siyasi əməkdaşlığın əsasını 
qoydu, bölgə ölkələrinin qarşısında 
əlaqələrin daha da inkişaf etdirilməsi 
üçün yeni imkanlar açdı. Azərbaycan, 
Türkiyə və İran dövlətlərinin son addım-
ları məhz belə deməyə əsas verir.

Regionun müxtəlif ölkələrindən 

gələn məlumatlarda etiraf olunur ki, 
Azərbaycan Cənubi Qafqazda və Xəzər 
dənizi hövzəsində iqtisadi və siyasi 
sabitliyin dayağı kimi qəbul edilməlidir. 
Bu reallıqlar fonunda rəsmi Bakının və 
strateji tərəfdaşları ilə birgə yürütdüyü 
siyasət Azərbaycanın geosiyasi aktor 
kimi çəkisini daha da artırır. Prezident 
İlham Əliyevin rəhbərliyi ilə Azərbaycan 
Silahlı Qüvvələri ərazi bütövlüyümü-
zü bərpa etdikdən dərhal sonra ölkə 
başçısının tapşırıqlarına uyğun olaraq, 
Qarabağda başlanılan bərpa – qurucu-
luq işləri intensiv şəkildə həyata keçirilir.

Bu məqamda xatırladaq ki, 2020-
ci ilin payızından sonrakı uğurlarımız 
barədə danışarkən həmin il imzalan-
mış 10 noyabr Bəyanatının xüsusi 
əhəmiyyətini vurğulamaq lazımdır. 
Bu sənəd nəinki regionda sülhün 
və təhlükəsizliyin təminatıdır, həm 
də beynəlxalq birliyin Azərbaycanın 
ərazi bütövlüyünə heç vaxt şübhə 
etməməsinin parlaq təzahürüdür. 
Bütün bunlar bir daha onu deməyə 
əsas verir ki, Azərbaycan regionda 
sülhün və təhlükəsizliyin təminatçısı 
olmaqla, ümumilikdə, Qafqazda regi-
onal güc mərkəzinə çevrilmişdir. Ona 
görə də keçmiş işğalçı, indiki məğlub 
Ermənistanın Azərbaycanın ərazi 
bütövlüyünü tanımaqdan, sülh sazişinə 
razılaşmaqdan başqa heç bir yolu 
qalmamışdır. 

Sonda bir daha xatırladaq ki, bu 
gün Avrasiyanın yerdə və göydə olan 
əksər yollarının Bakıdan keçməsi, 
Azərbaycanda kəsişməsi günün reallıqla-
rıdır. Bu reallığı isə Prezidentimizin siyasi 
müdrikliyi, ordumuzun rəşadəti, əsgər 
və zabitlərimizin peşəkarlığı, xalq-iqtidar 
birliyi, milli həmrəyliyimiz yaratmışdır. 

İttifaq MİRZƏBƏYLİ,  
“Xalq qəzeti”

Biz öz konstitusion hüquqlarımız çərçivəsində, BMT-nin 
Nizamnaməsi, Helsinki Yekun Aktı çərçivəsində yeni reallıq yaratmı-
şıq və hamı bu reallıqla hesablaşmalıdır... Nəticədə bu gün beynəlxalq 
təşkilatlar – BMT, Qoşulmama Hərəkatı, ATƏT, Avropa İttifaqı, MDB 
bu reallıqları tamamilə qəbul ediblər. Biz bunu həm formal mənada, 
həm də xalis ünsiyyətdə görürük. 

İlham ƏLİYEV   
Azərbaycan Respublikasının Prezidenti 

 Koreya Xalq Demokratik Respublikası (KXDR) Cənubi Koreyanı 
əsas rəqib hesab etmir, ona hücum etmək fikrində deyil, lakin vəziyyətin 
gərginləşəcəyi təqdirdə Seula qarşı nüvə silahından istifadə etməyə 
hazırdır.

Koreya Mərkəzi Xəbər Agentliyi 
xəbər verir ki, KXDR lideri Kim Çen 
İnın bacısı, Koreya Əmək Partiyası 
sədrinin müavini  Kim Yo Çjon bildirib 
ki, ölkəsinə qarşı təxribat törədilməsə, 
KXDR heç vaxt birinci zərbə vurma-
yacaq, cənuba doğru bir güllə belə 
atmayacaq.

Kim Yo Çjon deyib: "Biz Cənubi 
Koreyanı özümüzə əsas rəqib hesab 

etmirik. Əgər Seul hərbi qarşıdurma 
yolunu seçərsə, nüvə qüvvələrimiz öz 
vəzifələrini yerinə yetirməyə məcbur 
olacaq".

Kim Yo Çjon əlavə edib ki, Cənubi 
Koreya ordusu bizim dövlətimizin 
əleyhinə hər hansı bir hərbi hərəkətə 
yol verməzsə, Şimali Koreyanın hücum 
hədəfinə çevrilməyəcək.

“Xalq qəzeti” 

Pxenyan Seula qarşı nüvə silahından  
istifadəyə hazır olduğunu açıqlayıb

Azərbaycanın və Türkiyənin xarici işlər 
nazirləri arasında telefon danışığı olub 

Aprelin 5-də Azərbaycan Respublikasının xarici işlər naziri Ceyhun 
Bayramov ilə Türkiyə Respublikasının xarici işlər naziri Mövlud Çavuşoğlu 
arasında telefon danışığı baş tutub. 

Xarici İşlər Nazirliyinin Mətbuat xidməti idarəsindən AZƏRTAC-a bildirilib ki, tərəflər 
bölgədə mövcud olan cari vəziyyət, o cümlədən üçtərəfli bəyanatların icrası ilə bağlı 
məsələlər, eləcə də Ukraynadakı vəziyyətlə bağlı fikir mübadiləsi aparıblar.

Nazirlər, həmçinin qarşılıqlı maraq doğuran digər məsələləri müzakirə ediblər.

Daxili işlər naziri Göyçayda 
vətəndaşların qəbulunu keçirəcək

Azərbaycan Respublikasının daxili işlər naziri, general-polkovnik Vilayət Eyvazov 
tərəfindən aprelin 29-da Göyçay Rayon Polis Şöbəsinin inzibati binasında Göyçay, Ağ-
daş, Ağsu, Şamaxı, İsmayıllı, Yevlax, Ucar, Kürdəmir, Mingəçevir şəhər və rayonlarının 
sakinlərinin qəbulu keçiriləcək. 

Bu barədə AZƏRTAC-a Daxili İşlər Nazirliyinin (DİN) mətbuat xidmətindən məlumat verilib. 
Qəbula yazılmaq istəyən vətəndaşlar nazirliyin səlahiyyətlərinə aid məsələlərlə bağlı ya-

şadıqları ərazinin polis orqanına, habelə DİN-in mia.gov.az internet saytı vasitəsilə və sosial 
şəbəkələrdəki səhifələrinə müraciət edə bilərlər. 

Qəbula gələnlər şəxsiyyət vəsiqələrini təqdim etməlidirlər.

